
ఉద్భటారాధ్యచరిత్రము










	చ.	
పరశువు ఖడ్గమున్ నిశితబాణము శూలము దక్షిణస్ఫుర

త్కరములపైఁ దనర్ప హితఖండనఖేటధనుష్కపాలమున్

బరువడి వామహస్తములపైఁ జెలఁగన్ నలువారు మేను భీ

కరవదనంబుఁ ద్ర్యక్షములు గాంచనవర్ణజటల్ తలిర్పఁగాన్.

	చ.	
కరయుగళంబునన్ భుజయుగంబునఁ గర్ణయుగంబునం బదాం

బురుహయుగంబునం గటిని బొల్చుగళంబునఁ బార్శ్వసీమలన్

శిరమునఁ గుక్షి నాల్గువది జిహ్వఁ గరాబ్జములన్ వహించు శ్రీ

భరితు నఘోరమూర్తి మనుభర్త నఘాంతకుఁ బ్రస్తుతింపుచున్.

	వ.	
వెండియు దక్కిన శివమంత్రంబులు గల సారంబుఁ బరిగ్రహించి గురుండు శిష్యునకు నుపదేశించిన.

	చ.	
ఒనర నిశావసానసమయోదితభాస్కరునందు నుండి చ

య్యన దిగి దీప్తిఫుల్లజలజాంతరముం దగఁ జొచ్చునట్లు పు

ణ్యనిధి యనంగ నొప్పు గురునాథుమొగంబున నుండి మంత్రవి

ద్య నృపుమొగంబుఁ జొచ్చె విమలాకృతి నగ్నికణావదాతమై.

	క.	
గురుమంత్రవిద్యచే నృపు

కరస్థలాధీనకాలకంధరలింగో

దరముఁ బ్రవేశించె మనో

హరమగు నొకదివ్యతేజ మద్భుతభంగిన్.

	వ.	
ఇట్లు కృతలింగధారణుండై ధరణీరమణుం డజగవబాణాసనపూజాపరాయణుండై.

	క.	
త్రిణయన! భక్తసులభ! స

త్వనిలింపాత్మక! దయావివర్ధన! నాపై

ననురాగం బొదవఁగఁ జ

య్యన నీలింగంబునందు హత్తుము వేడ్కన్.

